Njoftim për konsultimin publik me grupet e interesit për
[bookmark: _Hlk202172078]projektligjin “Për Donacionet dhe Sponsorizimet”

Në kuadër të përpjekjeve të vazhdueshme të Qeverisë Shqiptare për forcimin e integritetit institucional, rritjen e transparencës financiare dhe garantimin e llogaridhënies, si shtylla themelore të parandalimit të korrupsionit dhe të qeverisjes së mirë, është hapur procesi i konsultimit publik për projektligjin “Për Donacionet dhe Sponsorizimet”. Kjo nismë ligjore përfaqëson një hap të rëndësishëm drejt konsolidimit të marrëdhënieve ndërmjet sektorit publik dhe sektorit privat, duke vendosur rregulla të qarta, të unifikuara dhe të zbatueshme për përdorimin e fondeve private në funksion të interesit publik. Projektligji synon të adresojë boshllëqet dhe fragmentimin e kuadrit ekzistues, duke krijuar një sistem transparent dhe të kontrollueshëm që parandalon konfliktin e interesit, ndikimin e papërshtatshëm dhe çdo formë favorizimi.
Projektligji ka për objekt krijimin e një kuadri të unifikuar ligjor për rregullimin e marrëdhënieve që lidhen me dhënien, pranimin, administrimin, përdorimin dhe raportimin e donacioneve dhe sponsorizimeve për veprimtari me interes publik. Qëllimi i miratimit të tij është forcimi i integritetit institucional, transparencës, llogaridhënies dhe ndërveprimit të ligjshëm ndërmjet sektorit publik dhe sektorit privat, në përputhje me standardet evropiane dhe ndërkombëtare.
Ky kuadër i ri ligjor rregullon marrëdhëniet e donacioneve dhe sponsorizimeve për një gamë të gjerë subjektesh, përfshirë organet publike, organizatat jofitimprurëse, organizatat dhe shoqëritë sportive, subjektet tregtare në fushën e filmit dhe industrisë audiovizive, si dhe individët që përfaqësojnë Republikën e Shqipërisë në aktivitete ndërkombëtare. Synimi është garantimi i integritetit, transparencës dhe llogaridhënies në përdorimin e fondeve private për veprimtari me interes publik, duke nxitur njëkohësisht bashkëpunimin e ligjshëm dhe të kontrolluar ndërmjet sektorit publik dhe sektorit privat.
Projektligji përfshin elemente thelbësore që lidhen me përkufizimin dhe dallimin e qartë ndërmjet donacioneve dhe sponsorizimeve; kushtet dhe kufizimet për pranimin e tyre; mekanizmat e regjistrimit, raportimit dhe kontrollit; krijimin e Regjistrit Kombëtar Elektronik të Donacioneve dhe Sponsorizimeve; si dhe regjimin e lehtësive tatimore për subjektet që japin donacione dhe sponsorizime në përputhje me ligjin. Një vëmendje e veçantë i kushtohet parashikimit të një skeme stimuluese për artin, kulturën dhe sportin, duke reflektuar rolin e tyre të veçantë në zhvillimin shoqëror dhe kulturor të vendit. Projektligji parashikon gjithashtu kompetencat e autoriteteve mbikëqyrëse, si dhe një regjim masash administrative dhe disiplinore për shkeljet e dispozitave të tij.
Projektligji është hartuar si një bashkëpropozim ndërinstitucional, në bashkëpunim ndërmjet Ministrit të Shtetit për Administratën Publike dhe Antikorrupsionin dhe Ministrit të Turizmit, Kulturës dhe Sportit, duke reflektuar qasjen e integruar të Qeverisë ndaj rregullimit të donacioneve dhe sponsorizimeve, veçanërisht në sektorë me ndjeshmëri të lartë ndaj riskut të ndikimeve të papërshtatshme. Ministri i Shtetit për Administratën Publike dhe Antikorrupsionin ka ushtruar rolin e kryesuesit të grupit ndërinstitucional të punës, të ngritur me urdhër të Kryeministrit, ndërsa Drejtoria e Përgjithshme e Antikorrupsionit, përveç rolit të saj si anëtare, ka shërbyer edhe si Sekretariat Teknik i grupit, duke përgatitur analizën paraprake dhe duke konsoliduar tekstin e projektligjit në bashkëpunim me ekspertët e projektit EU4GG të Delegacionit të Bashkimit Evropian në Tiranë.
Hartimi i projektligjit është mbështetur në standardet ndërkombëtare dhe praktikat më të mira evropiane. Një referencë kryesore ka qenë Konventa e Kombeve të Bashkuara kundër Korrupsionit (UNCAC), e cila në nenet 7 dhe 8 adreson integritetin e administratës publike, konfliktin e interesit dhe ndalimin e dhuratave të lidhura me ushtrimin e funksioneve publike. Po ashtu, Konventa Penale e Këshillit të Evropës kundër Korrupsionit dhe rekomandimet e GRECO-s kanë theksuar vazhdimisht nevojën për rregulla të qarta mbi marrëdhëniet ndërmjet administratës publike dhe sektorit privat, përfshirë donacionet dhe sponsorizimet. “Rekomandimi për Integritetin Publik” i OECD nxit shtetet të vendosin mekanizma të qartë për menaxhimin e këtyre marrëdhënieve, ndërsa Direktiva 2014/24/BE për prokurimet publike dhe rekomandimet e Komisionit Evropian nënvizojnë rëndësinë e parandalimit të konfliktit të interesit dhe të ndikimeve të paligjshme.
Miratimi i ligjit “Për Donacionet dhe Sponsorizimet” përbën një instrument të rëndësishëm në forcimin e qasjes parandaluese kundër korrupsionit dhe është një nga prioritetet e Strategjisë Ndërsektoriale Kundër Korrupsionit 2024–2030 dhe Planit të saj të Veprimit 2024–2026, të miratuar me vendimin nr. 859, datë 26.12.2024, të Këshillit të Ministrave. Kjo nismë është gjithashtu pjesë përbërëse e paketës ligjore “Antikorrupsion”, të parashikuar në Udhërrëfyesin për Shtetin e së Drejtës, miratuar me vendimin nr. 736, datë 13.12.2023, të Këshillit të Ministrave.

Palët e interesuara janë të ftuara të paraqesin komentet dhe rekomandimet e tyre për këtë projektligj brenda 20 ditëve pune nga data e shpalljes së këtij njoftimi.

Teksti i plotë i projektligjit dhe materialet shoqëruese janë publikuar në Portalin e Konsultimit Publik dhe mund të konsultohen në linkun vijues: https://www.konsultimipublik.gov.al/Konsultime/Detaje/919.  

Dokumentet e publikuara për konsultim janë:
1. Projektligj “Për Donacionet dhe Sponsorizimet”;
2. Relacioni i projektligjit;
3. Dokumenti konsultativ.


